
JIZZAX VILOYATINING IJTIMOIY-IQTISODIY 
RIVOJLANISHIDA TURIZMNING AHAMIYATI 
VA ROLI: YANGICHA SMART YO‘NALISHLAR VA 
MEXANIZMLAR
Aynakulov Muxitdin Abduxamidovich
Iqtisodiyot fanlari nomzodi, Jizzax politexnika instituti
“Muhandislik va kompyuter grafikasi” kafedrasi mudiri, dotsent

Koʻpgina geografik hududlarning ijtimoiy-iqtisodiy rivojlanishida turizm muhim oʻrin tutadi. Yirik 
shaharlardan tortib chekka qishloqlargacha bo‘lgan turizm iqtisodiy o‘sishni rag‘batlantiradi, yangi 
ish o‘rinlari yaratishga yordam beradi, infratuzilmani rivojlantiradi va madaniy almashinuvni rag‘bat-
lantiradi. Mazkur maqolada O‘zbekiston Respublikasining Jizzax viloyati misolida mazkur sohadagi 
mavjud imkoniyatlarni tahliliy asosda ko‘rib chiqamiz.

Jizzax viloyati O‘zbekistonning markaziy mintaqasida joylashgan bo‘lib, shu tufayli har tara-
flama keng ko‘lamli xo‘jalik yuritish imkoniyatiga egadir. Uzunligi sharqdan g‘arbga, ya’ni Yangiobod 
tumanidan Forish tumanigacha 180 km, janubdan shimolga, ya’ni Baxmal tumanidan Mirzacho‘l 
tumanigacha 175 km. ni tashkil etadi. Maydoni 21,1 ming kv.km. Shundan 4,8 ming kv.km. (22,7 %) 
qishloq xo‘jaligida foydalanishda bo‘lgan erlardir. O‘rmon va o‘rmonchilik bilan bog‘liq ekinlar ekil-
adigan maydon 1,8 ming (8,5%) kv.km dan iboratdir. Maydonining katta qismini sharqdan g‘arbga va 
qisman shimoli-g‘arb tomonga cho‘zilgan Chimqortog‘ va Molguzar, g‘arbdan sharqqa, sharqi-janubga 
va janubga tomon cho‘zilgan Nurota tog‘ tizmalari, shimol tomondan Qozog‘istondagi Chordora 
to‘g‘onidan viloyatning shimoli-g‘arbidan Navoiy viloyati hududiga qadar cho‘zilgan Aydarko‘l tashkil 
etadi. Bu qadimiy yurtda ajdodlarimiz zakovati, salohiyatidan darak beruvchi – qadimiy turkiylarning 
quyosh yili timsoli – “Quyosh taqvimi”, (“Saklar taqvimi”), 19 fevraldan 21 martgacha quyosh nuri 
tushadigan Huttosh, shuningdek, Qantartosh, Hamaltoshlarning o‘zi sirli bir olam. Viloyatda ziyorat 
turizmini rivojlantirish uchun ham Sa’d ibn Vaqqos, Usmand ota, Novqa ota, Xo‘jamushkent ota, Parpi 
ota, Sayfin ota, Savruk ota, Qulfisar ota kabi ziyoratgohlarlar xizmat qiladi. E’tiborli jihati bu yerdagi 
tabiiy buloqlardan yiliga o‘rtacha 16-20 mln. kubometr suv olish imkoniyati mavjud. Eng asosiysi 
viloyatning Baxmal, Zomin, G‘allaorol tumanlari hamda Sh. Rashidov va Forish tumanlarining tog‘li 
hududlarida yog‘ingarchilik nisbatan mo‘l bo‘ladi. Shuningdek, haroratning mo‘tadilligi tufayli Baxmal, 
G‘allaorol va Forish botiqlarida, Zominsoy, Yettikechuv va Ko‘rpasoyda suvning parchalanishi nis-
batan kam. 

Viloyatda turizm va uning zaminidagi rekreatsiya klasterlarini rivojlantirish uchun ham birmuncha 
sezilarli imkoniyatlar, ya’ni viloyat tabiatining o‘ziga xos xususiyatlaridan biri tog‘lar va tog‘ yon bag‘ir-
larida tarkibida temir, oltingugurt, vodorod, radiy, kremniy kislotasi, karbon gazi, ishqorli termo-miner-
allar bo‘lgan bir qator mavjud shifobaxsh suv manbalari mavjud. 

Darhaqiqat, ayni paytda viloyatning G‘allaorol, Forish, Mirzacho‘l tumanlarida ana shunday 
balneologik suvlar bilan davolovchi “Marjonsuv”, “Birlashgan”, “Gagarin” nomli sanatoriylar va bir 
nechta profilaktoriylar ishlab turibdi. Shuning bilan birgalikda viloyatning Zomin, Jizzax, Baxmal 
tumanlarida ham ma’danga boy manbalari bor. Viloyatdagi barcha ma’danli suvlar kimyoviy va balne-
ologik tarkibiga ko‘ra eng tabiiy o‘ziga xosligi bevosita hududning ancha qismini egallagan tog‘liq zona 
ekanligi bilan bog‘liqdir. Mazkur hududlarning tog‘ yon bag‘irlarida bir-biridan go‘zal tabiat go‘shalari, 
archazorlar bodomzorlar yong‘oqzorlar, shifobaxsh o‘tloqlar, soyliklar, zilol suvlar, hatto, musaffo toza 
havo qatlamining o‘zi bir olam. Ulkan daralarda qir-adirlar va soyliklarda kamyob o‘simliklar va hay-
vonlar, parrandalarning turfa xillari mavjud. 

Baxmal va Zomin tumanlaridagi qir-adirlar, ulkan bog‘-rog‘lar, shuningdek, Baxmaldagi dengiz 
sathidan 2600 metr balandlikdagi ma’danli suv, Xalq bog‘i va qo‘riqxonalar, ajoyib sharsharalar, 

qirlar bag‘ridagi o‘nlab chashmalar insoniyatni o‘ziga chorlovchi saxiy tabiatning o‘ziga xos ne’ma-
tidir. Viloyatda turizm klasterlarining asosiy poydevori sanalgan Zomin tumanidagi 1976 yilda 
tashkil etilgan 48 ming gektarli Xalq bog‘ining tabiati o‘ta go‘zal. Balandligi dengiz sathidan 4 ming 
metrgacha cho‘zilgan tog‘ yon bag‘rida yoz va bahorda havo qatlami kamalak rangida tovlanadi. 
Qalin archazorlar va bahaybat daralar, soyliklardagi toshqin suvlar go‘yo tabiatning haqiqiy tabiiy 
ko‘rgazmasini namoyish etadi. Albatta bu kabi jarayonlarning xususiyati shundaki, inson hamisha 
ko‘pincha o‘zlashtirilmagan, inson qo‘li tegmagan tabiiy go‘shalarga ehtiyoj sezishidadir. Xalq bog‘i 
yonida Zomin qo‘riqxonasi tashkil etilgan, Xalq bog‘i va qo‘riqxonaning umumiy maydoni 78 ming 
gektarni tashkil etadi. Bu qo‘riqxonada 100 dan ortiq shifobaxsh va dorivor o‘simliklar, oq tirnoqli ayiq, 
yovvoyi cho‘chqa, bo‘rsiq, alqar, (tog‘ echkisi), jayra kabi hayvonlar, kemiruvchilar, kalxat, qora turna, 
bulduruq, tuvaloq, kaklik, tustovuq kabi parrandalarning 150 dan ortiq turlari uchraydi. Ushbu tabiat 
maskanida “Zomin” sanatoriysi, O‘riklisoy dam olish maskani, sayyohlar uchun ko‘plab mehmonxona 
uylari faoliyat ko‘rsatib turibdi. Shu sabab mazkur rekreatsion hududlarda yil mobaynida dam oluv- 
chilar, sayyohlar, ya’ni rekrentlar oqimi uzilmaydi. 

Viloyat rel’efi shimol, shimoli-g‘arb tomondagi pasttekisliklar, cho‘l va dashtlardan qirlar, tog‘lar 
sari balandlab borishi bilan bog‘liq ravishda hayvonlar turlari ham ko‘payib boradi. Viloyatda baliqchilik 
sanoatini rivojlantirish uchun ham keng ko‘lamli imkoniyatlar mavjud, xususan, Aydarko‘l-Tuzkon 
Arnasoy ko‘llarida baliqlarning zog‘ora, laqqa, suzak va ilonbaliq kabi turlari bor. Buning ajablanarli 
tomoni shundaki, Aydarko‘l-tuzkon Arnasoy ko‘llari viloyatda baliqchiliq sanoatini rivojlantirish bilan 
bir paytda rekreatsiyani rivojlantirishga ham xizmat qiladi. 

Viloyatning tabiiy iqlim sharoiti keskin mo‘tadil.Yozi quruq va issiq, qishi nisbatan yumshoq. 
Baxmal, qisman Zomin, Forish tumanlarining tog‘liq hududlarida yoz fasli biroz salqin o‘tadi. Yilning 
eng issiq oyi cho‘l zonalarida iyun-iyul, tog‘ zonasida iyul-avgust. Kunning uzunligi kunduz yozda 15 
soat, qishda 9 soat davom etadi. Yanvar oyida harorat +1+4 daraja, iyul oyida esa +26+28 daraja. Bir 
yillik yog‘in miqdori 400-500 mm. Vegetatsiya davri 240-260 kun. Havoning namlik darajasi qishda 
70-80 %. Bir yilda quyoshli kunlar 2800-3000 soat atrofida. Birinchi qorning yog‘ishi asosan  oktabr 
oyiga to‘g‘ri keladi.

Viloyat hududining nisbatan yaxlitligi va subtropik kengliklarga yaqinligi harorat rejimining birxil-
ligini ta’minlaydi. Yil davomida o‘rtacha 250-270 kun havo ochiq, osmon beg‘ubor bo‘ladi. Fevraldan 
noyabrgacha quyosh energiyasi nisbatan ko‘proq bo‘ladi. Havoning harorat yig‘indisi janubiy pastteki-
sliklarda 5,5 ming daraja, shimoliy pasttekisliklarda 4,3-4,5 ming darajaga etadi. 

Viloyat hududida yog‘ingarchilik asosan qish va bahor fasllariga to‘g‘ri keladi. Shimoldan janubga 
tomon yog‘ingarchilik ko‘payib boradi. Yillik yog‘in miqdori balandligi 276 metr bo‘lgan Mirzacho‘lda 
295, balandligi 392 metr bo‘lgan Sangzorda 400 mm.dan oshadi. Qor turib qoladigan kunlar bir yilda 
tekisliklarda 20-22 kun, tog‘li hududlarda 60-70 kunni tashkil etadi. Hududning tekislik qismida yillik 
yog‘in miqdori 200 mm. atrofida. Bug‘lanish darajasi 100-120 mm.ga teng. Viloyat hududida shimo-
li-g‘arbda vaqti-vaqti bilan kuchli shamol bo‘lib turadi. Aprel va may oylarida kuchli shamol, do‘l va jala 
yog‘ish holatlari uchraydi. 

Viloyat aholisi 2022-yil yanvar oyi holatiga 1382100 kishini tashkil etib, yil boshidan 29700 kishiga 
yoki 102,2 foizga ko‘paydi. Shundan 647900 kishi –shahar joylarida (46,8%) va 734200 kishi qishloq 
joylarida (53,2 foiz) istiqomat qiladi.

Tarkibiga ko‘ra 70 dan ortiq millat vakillari bor. Umumiy aholisining 83 foizini o‘zbeklar tashkil 
qiladi. O‘rtacha zichligi bir kv.km. ga 65,5 kishi [4].

Yuqorida qayd etilgan ma’lumotlardan ko‘rinib turibdiki, aholisi 163,6 ming kishi bo‘lgan viloyat-
ning Zomin tumanida (viloyat aholisining 11,8%), aholisi 155,8 ming kishi bo‘lgan Baxmal tumanida 
(viloyat aholisining 11,3%), aholisi 171,4 ming kishi bo‘lgan G‘allaorol tumanlarida (viloyat aholisining 
12,4%) negizida rekreastiya mavjud bo‘lgan turistik ovullarni, shuningdek, ularning o‘zaro kooperas-
tiyasi asosidagi turizm klasterlarini tashkil qilish uchun keng qamrovli imkoniyatlar mavjud. 

Turizm sohasini rivojlantirishning Jizzax viloyati ijtimoiy-iqtisodiy rivojlanishi uchun taqdim eta-
digan imkoniyatlari, shuningdek, uni tashkil qilish yo‘nalishlari yuzasidan quyidagilarni ta’kidlab o‘tish 
mumkin.

1. Iqtisodiy ahamiyati bo‘yicha:
● ish o‘rinlarini yaratish bo‘yicha to‘g‘ridan-to‘g‘ri mehmonxonalar, restoranlar, diqqatga sazovor 

joylar va bilvosita ushbu xo‘jalik subyektlarida xizmat ko‘rsatadigan sektorlar orqali turizm bev-
osita va bilvosita ish o‘rinlarini yaratadi.

● mahalliy va xorijiy capital oqimi bo‘yicha turizm infratuzilma va boshqa tarmoqlarga qo‘shimcha 
sarmoya kiritishni rag‘batlantirishi mumkin bo‘lgan xorijiy kapitalning kirib kelishiga yordam 
beradi.

● iqtisodiy xilma-xillik bo‘yicha turizm mintaqalarga yagona sanoatga qaramlikni kamaytirish 
orqali iqtisodiy aktivlarini diversifikatsiya qilishga yordam beradi.

2. Ijtimoiy ahamiyati bo‘yicha:
● madaniy merosni saqlash va targ‘ib qilish bo‘yicha turizm madaniy yodgorliklar, san’at va 

an’analarni saqlab qolish, ularni kelajak avlodlar uchun yetkazish uchun davlat budjetidan 
moliyalashtirilishi mumkin.

● ta’lim va madaniy almashinuv imkoniyatlarini taqdim etish orqali imkoniyatlaringizni kengayti-
radi;

● infratuzilmani yaxshilash bo‘yicha turizm jamoat transporti, yo‘llar, aeroportlar va mahalliy aholi 
foydalanishi mumkin bo‘lgan boshqa infratuzilmalarning rivojlanishini rag‘batlantirishi mumkin.

3. An’analari bo‘yicha:
● barqaror turizm bo‘yicha ekologik barqarorlik va tabiiy resurslarni saqlashga e’tiborni kuchay-

tirish;
● mahalliy turizm bo‘yicha mahalliy ishlab chiqaruvchilarni qo‘llab-quvvatlash va “mahalliy” 

madaniyatni targ‘ib qilish;
● raqamli texnologiyalar bo‘yicha mehmonxonalardan raqamli platformalar orqali elektron tarzda 

joy band qilish, shuningdek, o‘zaro ta’sir qilish va resurslarni taqsimlash uchun raqamli platfor-
malardan intensiv foydalanish.

4. Rag‘batlantirish mexanizmlari bo‘yicha:
● davlat tomonidan qo‘llab-quvvatlash bo‘yicha turizmni rivojlantirish uchun subsidiyalar, imtiyo-

zlar va soliq imtiyozlari ajratilishi;
● marketing va brending bo‘yicha hududni sayyohlik yo‘nalishi sifatida targ‘ib qilish;
● hamkorlik bo‘yicha davlat, biznes va jamoat tashkilotlari o‘rtasidagi hamkorlik.
Geografik hududlarni ijtimoiy-iqtisodiy rivojlantirishda turizmni amalga oshirish yo‘nalishlari quy-

idagilardir:
● madaniy turizm: Turizmning ushbu turi mintaqaning madaniy merosini – tarixiy joylar, muzeylar, 

teatrlar, festivallar va boshqalarni o‘rganishga qaratilgan. Bu madaniy merosni saqlash va 
targ‘ib qilishga yordam beradi hamda san’at va tarixni o‘rganishga qiziquvchi sayyohlarni jalb 
qiladi;

● ekologik (ekoturizm): Buzilmagan tabiiy hududlar, milliy bog‘lar va qo‘riqxonalarni ziyorat 
qilishga qaratilgan. Ekoturizmni qo‘llab-quvvatlash tabiiy resurslar va biologik xilma-xillikni 
saqlashni rag‘batlantirishi mumkin;

● qishloq turizmi: Bu yoʻnalish sayyohlarni qishloq joylariga jalb etib, ularga mahalliy hayot, 
anʼana va odatlarni oʻrganish imkonini beradi. Bu madaniylashmagan qishloq joylarida sivili-
zatsiya rivojishga turtki bo‘lishi mumkin;

● tibbiy va sog‘lomlashtirish turizmi: Tibbiy va sog‘lomlashtirish resurslari bo‘lgan rekratsion 
hududlar (masalan, mineral buloqlar yoki ixtisoslashtirilgan tibbiy muassasalar) davolanish 
yoki sog‘lomlashtirish uchun sayyohlarni jalb qilishi mumkin;

● sport va faol dam olish: Sport imkoniyatlariga ega hududlar (chang‘i kurortlari kabi) faol dam 
olishga qiziqqan sayyohlarning ma’lum bir auditoriyasini jalb qilishi mumkin;

● ta’lim turizmi: o‘quvchilar, talabalar yoki boshqa mamlakat yoki mintaqada muayyan mavzu 
yoki ko‘nikma majmuasini o‘rganishni xohlovchi har qanday manfaatdor shaxslar uchun das-
turlarni taqdim etish;

● konventsiya va ko‘rgazma turizmi: konferentsiyalar, seminarlar, ko‘rgazmalar va boshqa 
biznes tadbirlarida qatnashadigan ishbilarmonlarga mo‘ljallangan.

Turizmning barcha bu yo‘nalishlari geografik hududlarni ijtimoiy-iqtisodiy rivojlantirishning asosiy 
omillariga aylanish salohiyatiga ega, nafaqat iqtisodiy foyda keltiradi, balki ijtimoiy taraqqiyotga, 
madaniy va tabiiy merosni asrab-avaylashga, shuningdek, xalqaro va mintaqalararo munosabatlarni 
mustahkamlashga hissa qo‘shadi. Hozirgi kunda turizm dunyo bo‘yicha ijtimoiy-iqtisodiy taraqqiyot-
ning kuchli quroli bo‘lish qobiliyatini isbotladi. To‘g‘ri boshqarilsa va strategik yondashilsa, u geografik 
hududlarga katta foyda keltirishi, shu bilan birga mahalliy aholining hayot sifatini yaxshilashi va 
barqaror rivojlanishni ta’minlashi mumkin.

